
Abstract:

The development of an individual's character is a multifaceted process influenced by various factors, among which social attitudes play a pivotal role. This analytical study delves into the significance of social attitudes in character building, drawing insights from the teachings of the Qur'an and Sunnah, the two primary sources of guidance in Islam. Understanding the impact of societal behavior on shaping an individual's conduct, attitude, and moral compass is crucial. Through an examination of Islamic scriptures and principles, this study aims to highlight how social attitudes, as outlined in the Qur'an and Sunnah, contribute to the molding and refinement of an individual's character. The teachings and examples provided in these religious texts offer valuable guidance on fostering positive social attitudes that lead to the cultivation of virtuous character traits, emphasizing empathy, compassion, justice, and integrity. This exploration underscores the intrinsic relationship between social attitudes and character development, offering a deeper understanding of the role these attitudes play in shaping individuals within the framework of Islamic teachings.
Keywords:  Character building, Qur'an and Sunnah, Social attitudes, Islamic teachings.

سماج انسان كی فطرتی ضرورت ہے كيونكہ انسان كی فطرت ميں مل جل كر رہنا ہے۔ انسان كے اسی فطری تقاضے كی وجہ سے سماج اور معاشرہ تشكيل پايا۔ سماج كی تشكيل كا يہ سلسلہ ابن آدم كی پيدائش سے ہی شروع ہوگيا تھا۔ اور مشيتِ ايزدی بھی يہی تھی كہ انسان مل جل كر رہے۔ تاكہ زمين كی آبادكاری ہو۔ قرآن و سنت ميں متعدد مقامات پر ايسا قرينہ پايا جاتا ہے جس سےا س مشيتِ ايزدی كا اظہار ہوتا ہے ليكن اس كے ساتھ ساتھ يہ بات پيشِ نظر رہنی چاہيے كہ مطلقاً انسانی سماج يا معاشرہ قرآن و سنت كا مطلوب نہيں بلكہ ايك ايسا سماج جس كے خدوخال قرآن و سنت كے بيان كردہ اُصول و ضوابط كے مطابق ہوں جيسا كہ ارشادِ ربانی ہے:

لَيْسَ الْبِرَّ اَنْ تُوَلُّوْا وُجُوْهَكُمْ قِبَلَ الْمَشْرِقِ وَ الْمَغْرِبِ وَ لٰكِنَّ الْبِرَّ مَنْ اٰمَنَ بِاللّٰهِ وَ الْيَوْمِ الْاٰخِرِ وَ الْمَلٰٓىِٕكَةِ وَ الْكِتٰبِ وَ النَّبِيّٖنَ١ۚ وَ اٰتَى الْمَالَ عَلٰى حُبِّهٖ ذَوِي الْقُرْبٰى وَ الْيَتٰمٰى وَ الْمَسٰكِيْنَ وَ ابْنَ السَّبِيْلِ١ۙ وَ السَّآىِٕلِيْنَ۠ وَ فِي الرِّقَابِ١ۚ وَ اَقَامَ الصَّلٰوةَ وَ اٰتَى الزَّكٰوةَ١ۚ وَ الْمُوْفُوْنَ بِعَهْدِهِمْ اِذَا عٰهَدُوْا١ۚ وَ الصّٰبِرِيْنَ فِي الْبَاْسَآءِ وَ الضَّرَّآءِ وَ حِيْنَ الْبَاْسِ١ؕ اُولٰٓىِٕكَ الَّذِيْنَ صَدَقُوْا١ؕ وَ اُولٰٓىِٕكَ هُمُ الْمُتَّقُوْنَ۰۰۱۷۷

”كچھ اصل نيكی يہ نہيں كہ منہ مشرق يا مغرب كی طرف كرو ہاں اصلی نيكی يہ كہ ايمان لائے اللہ اور قيامت اور فرشتوں اور كتاب اور پيغمبروں پر اور اللہ كی محبت ميں اپنا عزيز مال دے رشتہ داروں اور يتيموں اور مسكينوں اور راہ گير اور سائلوں كو اور گردنيں چھڑوانے ميں اور نماز قائم ركھے اور زكوٰۃ دے اور اپنا قول پورا كرنے والے جب عہد كريں اور صبر والے مصيبت اور سختی ميں اور جہاد كے وقت يہی ہيں جنہوں نے اپنی بات سچی كی اور يہی پرہيزگار ہيں۔“

مذكورہ بالا آيتِ مباركہ ہميں ايك ايسے انسانی سماج كے خدوخال كا پتہ ديتی ہے جو خدا تعالیٰ كا مطلوب و مقصود ہے۔ يعنی ايك ايسا سماج جس ميں بسنے والے افراد ايك دوسرے كا دست و بازو بنيں۔ مشكل اور پريشانی كے وقت كام آئيں۔ غريبوں اور ناداروں كا تحفظ ہو۔ عدل و انصاف كا بول بالا ہو۔ ايك ايسا سماج جو قرآن و سنت كے بنائے ہوئے اُصولوں پر عمل پيرا ہو اسی سماج ميں افراد كی شخصيت كی تعمير ممكن ہو پائے گي۔ وگرنہ قرآن و سنت كے اُصولوں سے منحرف سماج اپنے افراد كی شخصيت اور كردار كی تعمير كی بجائے اُلٹا اُسے خراب كرتے ہيں۔ كيونكہ ہر فرد كی شخصيت پر اس كے سماج كا گہرا اثر ہوتا ہے۔ فرد اپنے سماج سے ہی طرزِ معاشرت و معيشت سيكھتا ہے۔ اسی طرح اخلاق و اطوار بھی سماج ہی كی دين ہوتے ہيں۔ يہ كہنا بجا ہوگا كہ سماج فرد كی تربيت و تعميرِ شخصيت ميں كليدی اہميت كا حامل ہوتا ہے۔

سماج كا لغوی و اصطلاحی معنی

سماج سنسكرت زبان كے دو الفاظ ”سم“ اور ”آج“ سے مل كر بنا ہے۔ ”سم“ كے معنی ہيں ”اكھٹا يا ايك ساتھ“ اور ”آج“ كے معنی ہے ”ايك ساتھ رہنا“۔ يعنی ايك ساتھ مل جل كر رہنا۔ اصطلاح ميں سماج سے مراد افراد كا ايسا گروہ ہے جو اپنے مشتركہ مفادات كی وجہ سے مل جل كر رہتے ہيں۔ اُردو ميں سماج كے ليے لفظ معاشرہ استعمال كيا جاتا ہے۔ انگريزی ميں لفظ Society بولا جاتا ہے۔ كيمبرج ڈكشنری ان الفاظ ميں Society كی تعريف كرتی ہے:

"A large group of people who live together in an organized way. Making decisions about how to do things and sharing the work that needs to be done. All the people in a country, or in several similar countries, can be referred to as a society."

”لوگوں كا ايك بڑا گروپ كو ايك منظم طريقے سے ساتھ رہتے ہيں۔ چيزوں كو كرنے كے طريقے كے بارے ميں فيصلے كرتے ہيں اور اس كام كو شيئر كرتے ہيں جس كی ضرورت ہے۔ كسی ملك يا كئی ايك جيسے ممالك كے تمام لوگوں كو سماج كہا جاسكتا ہے۔“

جيسا كہ ہم ديكھتے ہيں كہ يورپ كے ملكوں كے معاشرے كو مغربی معاشرہ كے نام سے جانا جاتا ہے۔ سماج كسی ايك قوم پر بھی مشتمل ہوسكتا ہے اور بسا اوقات كئی اقوام پر بھی مشتمل ہوسكتا ہے۔

سماجی رويے

سماجی رويہ سے مراد كسی بھی سماج كا وہ مخصوص طرزِ معاشرت ہے جس كے ذريعہ سے لوگ ايك دوسرے كے ساتھ تعامل كرتے ہيں۔ اور ايك دوسرے پر اثر انداز ہوتے ہيں۔ سماجی رويہ كی تعريف ان الفاظ ميں كی گئی ہے:

"Social behaviour is defined as interactions among individuals, normally within the same species, that are usually beneficial to one or more of the individual. it is believed that social behaviour evolved because it was beneficial to those who engaged in it, which means that these individuals were more likely to survive and reproduce."

سماجی رويے كو افراد كے درميان تعامل كے طور پر بيان كيا جاتا ہے۔ عام طور پر ايك ہی نوع كے اندر يہ تعامل وقوع پذير ہوتا ہے۔ سماجی رويے كا ارتقاء ان لوگوں كی مرہونِ منت ہے جو اپنے فائدے كے ليے اس ميں مصروف تھے۔

سماجی رويے كی اہميت و ضرورت

چونكہ سماجی رويے انسانوں كی اندرونی خصوصيات، اخلاق و عادات اور رسوم و رواج پر مشتمل ہوتے ہيں اس ليے كسی بھی معاشرے ميں سماجی رويوں كی اہميت بہت زيادہ ہوتی ہے۔ كيونكہ سماجی رويوں كا بگاڑ معاشرے كو تباہی كے دہانے تك پہنچا دے گا۔ اور اگر سماجی رويے مبنی بر انصاف اور ديگر اعلیٰ اخلاقی قدروں سے متصف ہوں گے تو معاشرہ مستحكم اور مضبوط ہوگا۔ اس ليے سماجی رويے كسی بھی معاشرے ميں ترقی و خوشحالی كی ضمانت ہوتے ہيں۔ا س كے ساتھ ساتھ نسل انسانی كی بقا اور فلاح كے ليے سماجی رويوں كا درست ہونا ازحد ضروری ہے۔ يعنی نسلِ انسانی كی بقا كا راز پُرامن سماج اور اعلیٰ سماجی رويوں ميں پوشيدہ ہے۔ جرمن شاعر وولف گينگ نے رويے كے بارے ميں كيا خوبصورت بات كہی ہے كہ:

"Behaviour is the mirror in which everyone shows their image. How human behave reflects their values, principles and beliefs."

جان وولف كہتا ہے كہ رويہ وہ آئينہ ہے جس ميں ہر كوئی اپنی تصوير دكھاتا ہے۔ انسانوسں كا برتاؤ، اُن كی اقدار، اُصولوں اور عقائد كی عكاسی كرتا ہے۔ لہٰذا يہ كہنا بجا ہوگا كہ سماج كی تشكيل كے مقاصد كا حصول سماجی رويوں ہی كے مرہونِ منت ہے۔

سماج كی اساسيات

انسانی اجتماع يا سماج ايك ضروری چيز ہے اور فطری تقاضا ہے۔ علم عمرانيات كے ماہرين انسان كی اسی ضرورت كا اظہار عمومی طور پر اس اصطلاح كے ذريعہ سے كرتے ہيں كہ انسان ”مدنی الطبع“ ہے۔ انسان ميں جو طبعی طور پر مدنيت پائی جاتی ہے اُس كی چند وجوہات درج ذيل ہيں:

غذا كا حصول

اللہ پاك نے انسان كی تخليق فرمائی اور اُسے ايسی صورت عطا كی كہ اُس كی بقا اور زندگی كے ليے غذا ضروری قرار پائی اور اخلاقی طور پر انسان كو حصولِ غذاس كے طريقے بھی سجھا ديے۔ انسان كو ايسی طاقت و قدرت بخشی كہ وہ اپنے ليے رزق مہيا كرسكے ليكن انسان جتنے بھی جتن كرلے اور جتنی بھی كوشش كرے وہ تن تنہا اپنے ليے غذائی ضرورت كو پورا نہيں كرسكتا۔ اور نہ ہی لوگوں سے الگ تھلگ رہ كر اپنی زندگی اور بقا كو برقرار ركھ سكتا ہے۔ مثال كے طور پر ايك دن كی غذا ہی كو لے ليجيے كہ اگر انسان روٹی كھانا چاہے تو گندم كے اُگانے سے لے كر پھر پسوائی اور پكوائی تك كے تمام مراحل كو لے ليجيے جو بے شمار لوگوں اور بہت سارے اوزاروں اور صنعتوں كا مرہونِ منت ہے۔ ان تمام مراحل ميں سے كچھ تو انسان كرے گا مگر تمام مراحل اور صنعتوں كو كر گزرنا ايك انسان كے ليے ممكن نہيں۔ اسی كے متعلق علامہ ابن خلدون فرماتے ہيں:

”اگر انسان گيہوں كی چپاتی كھانا چاہے تو اُسے بہت سے كام انجام ديے بغير نہيں كھا سكتا۔ پہلے اسے پسوانا پڑے گا پھر آٹا گوندھنا پڑے گا پھر روٹی پكوائی جائے گی تب كہيں جا كر روٹی ميسر آئے گي۔ پھر ان تينوں كاموں ميں سے ہر كام مددگار و اوزار چاہتا ہے اور متعدد كاريگر بھی جيسے لوہار، بڑھئی اور كمہار وغيرہ۔“

دفاع و حفاظت

سماج كی ايك اور اساس دفاع اور بچاؤ بھی ہے۔ حيوانات تو اپنی زندگی انفرادی طور پر بھی گزار سكتے ہيں كيونكہ اُن كو خطرات سے بچاؤ كے ليے اللہ تعالیٰ نے ايسی كھال، سينگ اور ناخن اور پنجے بخشے ہيں جن سے وہ بخوبی اپنے دفاع كا كام لے سكتے ہيں۔ ليكن انسان ان چيزوں سے محروم ہے۔ لہٰذا اُسے اپنے دفاع كے ليے ديگر افراد كی ضرورت ہے۔ كيونكہ وہ تن تنہا خوفناك درندوں سے محفوظ نہيں رہ سكتا۔ اس دفاعی ضرورت نے انسان كو مجبور كيا كہ وہ مل جل كر رہے۔ اس لحاظ سے اجتماعيت ضروری ٹھہری ورنہ اس كی تخليق كا منشا پورا نہيں ہو پاتا۔ علامہ ابن خلدون لكھتے ہيں:

”ہر حيوان كو ايسا عضو عطا كيا گيا ہے كہ جس سے وہ دوسرے حيوانات سے پہنچنے والے حلوں سے اپنے آپ كو بچا سكے اور ان تمام كے عوض انسان كو قوتِ فكر بخشی گئی اور ہاتھ بھی ديے گئے ہيں اور صنعتيں انسان كے ليے وہ اوزار فراہم كرتی ہيں جو تمام حيوانات كے دفاعی اعضا كے قائم مقام ہيں۔“

انسانی زندگی كا تحفظ مل كر رہنے ميں ہی ہے۔ اللہ تعالیٰ نے بھی انسان كو دوسرے كا مددگار اور ساتھی بنايا ہے۔ قرآن مجيد ميں بے شمار آيات اسی ضمن ميں موجوعد ہيں۔ رشتے ناطے اور بھائيوں كے ذريعے سے اللہ نے انسان كو طاقت بخشی ہے۔ جيسا كہ ارشادِ ربانی ہے:

قَالَ سَنَشُدُّ عَضُدَكَ بِاَخِيْكَ وَ نَجْعَلُ لَكُمَا سُلْطٰنًا فَلَا يَصِلُوْنَ اِلَيْكُمَا١ۛۚ بِاٰيٰتِنَاۤ١ۛۚ اَنْتُمَا وَ مَنِ اتَّبَعَكُمَا الْغٰلِبُوْنَ۰۰۳۵

”فرمايا، قريب ہے كہ ہم تيرے بازو كو تيرے بھائی سے قوت ديں گے اور تم دونوں كو غلبہ عطا فرمائيں گے تو وہ تم دونوں كا كچھ نقصان نہ كر سكيں گے ، ہماری نشانيوں كے سبب تم دونوں اور جو تمہاری پيروی كريں گے غالب آؤ گے۔“

فرد كی تعميرِ شخصيت اور سماجی رويوں كا باہمی تعلق

كسی بھی سماج يا معاشرہ كے سماجی رويے اس معاشرہ كے اجتماعی نظام كے آئينہ دار ہوتے ہيں۔ مثلاً خاندانی سماجی رويے اس معاشرہ كے نظامِ خاندان كے عكاس ہوں گے كہ اس سماج ميں خانگی نظام كن اُصول و ضوابط اور جہات پر مشتمل ہے۔ اسی طرح تعليمی و معاشی اور سياسی و مذہبی رويے اس سماج كی ذہنی و فكری سوچ كے عكاس ہوتے ہيں۔ كسی بھی سماج كی يہ فكر اور سوچ ظاہر ہے انسانی عقل كی پيداوار ہوتی ہے جس ميں خطا كا احتمال موجود ہوتا ہے۔ زندگی كی اس تگ و دو ميں عقلِ انسانی عمومی طور پر ٹھوكر كھا جاتی ہے جس سے مقاصدِ حيات كی تكميل مشكل و ناممكن ہوجاتی ہے۔ ضرورت اس امر كی تھی كہ مقاصدِ زندگی كے تكميل حصول كے ليے ايسا نظامِ زندگی ہو جو مكمل اور جامع ہو، خطا اور غلطی سے مبرا ہو مگر ايسا نظامِ زندگی صرف وہی ذات ہی تشكيل دے سكتی ہے جو خود كامل و اكمل ہو اور انسانی زندگی كے مسائل و مقاصد سے بخوبی آگاہ ہو تو ايسی ذات صرف خدائے وحدہ لاشريك كی ہے كيونكہ صرف يہی وہ ذات ہے جس نے نہ صرف انسان كو تخليق كيا بلكہ انسان كے مقاصدِ حيات كو بھی متعين كيا۔ اور انسانی سرشت سے بھی بخوبی واقف ہے۔ سو انسان كے اپنے بنائے ہوئے نظامِ حيات و معاشرہ ميں ان گنت خرابياں اور خامياں ہوسكتی ہيں مگر خدائے بزرگ و برتر كا بنايا ہوا نظامِ معاشرہ ہر خرابی و خاامی سے پاك اور صاف ہے۔ خدائے بزرگ و برتر نے اسلام كی صورت ميں انسانی كو ايك ايسا مكمل ضابطہ حيات عطا كی ہے جو ہر لحاظ سے كامل و اكمل ہے۔ ہر گوشۂ زندگی كے متعلق انسانيت كو رہنمائی عطا كرتا ہے جس كے بارے ميں ارشادِ ربانی ہے:

اَلْيَوْمَ اَكْمَلْتُ لَكُمْ دِيْنَكُمْ وَ اَتْمَمْتُ عَلَيْكُمْ نِعْمَتِيْ وَ رَضِيْتُ لَكُمُ الْاِسْلَامَ دِيْنًا١ؕ

”آج ميں نے تمہارے لئے دين كامل كر ديا اور تم پر اپنی نعمت پوری كر دی اور تمہارے لئے اسلام كو دين پسند كيا۔“

اسلام ہی وہ طريقہ اور روش ہے جس پر چل كر مقاصدِ حيات كی تكميل ممكن ہوسكتی ہے جب كہ ديگر جتنے بھی معاشرتی دساتير ہيں وہ چونكہ عقلِ انسانی كی پيداوار ہيں اس ليے وہ كچھ فوائد كے ساتھ ساتھ كچھ خاميوں كو بھی دامن ميں ليے ہوئے ہيں۔ اس كے ساتھ ساتھ وہ انسانی زندگی كے ہر گوشہ اور پہلو كے متعلق رہنمائی كرنے سے بھی عاجز ہوتے ہيں جب كہ اس كے مقابلہ ميں اسلامی طرزِ معاشرہ اپنے اندر بہت زيادہ وسعت ليے ہوئے ہے، جوہر خطہ زمين ہر ملك اور ہر قوم كے ليے يكساں طور پر مفيد ہے۔

اسلام كے علاوہ ديگر دساتير كسی خاص قوم يا علاقے يا ملك كی ضرورت كو تو پورا كرسكتے ہيں مگر ضروری نہيں كہ ديگر علاقوں يا ملكوں كے ليے بھی فائدہ مند ہوں مگر اسلامی طرزِ معاشرہ كے تخليق كار نے پوری نوعِ انسانی كو سامنے ركھ كر اسلامی طرزِ معاشرت كو ترتيب ديا ہے۔ بلاشبہ اسلامی طرزِ معاشرہ ايك عالمگير اور آفاقی طرز معاشرت ہے۔

اسلامی طرزِ معاشرت كی اساس 

ماہرين عمرانيات كے نزديك حصولِ غذا اور دفاع كے علاوہ معاشرہ كی تشكيل ميں عصبيت، قوميت اور لسانيت وغيرہ بھی اہم كردار ادا كرتی ہيں۔ يہ تمام اساسيات كسی بھی معاشرہ كے لوگوں كو آپس ميں يا دوسرے معاشرہ كے لوگوں كا استحصال كرنے سے نہيں روكتيں۔ جب كہ اس كے مقابلہ ميں اسلامی طرزِ معاشرت كی اساس توحيد باری تعالیٰ ہے۔ كيونكہ جب آپ توحيد باری تعالیٰ كو مان ليتے ہيں اور اللہ كے حصور سرتسليمِ خم كرليتے ہيں تو گويا اپنے نفس كی اتباع و پيروی كو ترك كركے اپنے رب العالمين كی اتباع و پيروی كا عہد كرتے ہيں۔ اور پھر ہر معاملہ ميں رضائے الٰہی كو تلاش كرتا ہے۔ توحيد يہ تقاضا كرتی ہے كہ اللہ سے ڈرا جائے۔ جيسا كہ ارشادِ ربانی ہے:

يٰۤاَيُّهَا الَّذِيْنَ اٰمَنُوا اتَّقُوا اللّٰهَ حَقَّ تُقٰتِهٖ وَ لَا تَمُوْتُنَّ اِلَّا وَ اَنْتُمْ مُّسْلِمُوْنَ۰۰۱۰۲

”اے ايمان والو! اللہ سے ڈرو جيسا اس سے ڈرنے كا حق ہے اور ہرگز نہ مرنا مگر مسلمان۔“

يعنی زندگی كا ہر لمحہ اللہ سے ڈرتے ہوئے اس طرح سےا سلام پر چلتے ہوئے گزارو كہ تمھيں جب موت آئے تو اس حال ميں آئے كہ تم اسلام پر عمل كرنے والے تھے۔ يعنی اسلامی طرزِ معاشرت كسی طور پر بھی معاشرہ كےا فراد كو كھلی چھٹی نہيں ديتا كہ ديگر افراد كے ساتھ جو چاہو سلوك كرتے رہو، بلكہ پابند بناتا ہے كہد وسروں كے جان و مان كا تحفظ كرو۔ دنيا كے ايسے معاشرے جہاں پر قانون كی حكمرانی ديگر معاشروں كی نسبت بہتر ہے وہاں پر بھی جب ذرا سا لوگوں كو قانون كی نظر سے بچ نكلنے كا گمان ہوتا ہےتو وہ لاقانونيت شروع كرديتے ہيں۔ مگر اسلامی طرزِ معاشرت نہ صرف دنياوی طور پر قانون كے ذريعے سے لوگوں كو پابند بناتا ہے بلكہ يومِ آخرت كے تصور سے بھی اس بات كو يقينی بناتا ہے كہ اگر تم دنيا ميں قانون كی نظر سے اپنے آپ كو بچا بھی لو گے تو آخرت ميں روزِ قيامت تمھيں اپنے ہر عمل كا جوابدہ ہونا پڑے گا۔ لہٰذا يومِ حساب كا تصورِ خلوت ميں بھی جہاں كوئی انسان كو ديكھنے والا نہيں ہوتاہے۔ گناہ اور لاقانونيت سے باز ركھتا ہے كہ بروز قيامت سزا اور غضبِ الٰہی كا حقدار نہ ٹھہرے۔

اسلامی طرزِ معاشرت كا تفرد

ديگر معاشروں كے سماجی رويوں اور دساتير كا مطالعہ كريں تو يہ بات عياں ہوتی ہے كہ ان سماجی رويوں اور دساتير كا مركز و محور انسان كی ذات ہے۔ يعنی نفس انسانی كی خواہشات كو ہی خدا بنا ليا گيا ہے۔ مثلاً يورپ كے معاشرے كی مثال ہی لے ليجيے جہاں پر مرد كی مرد كےساتھ شادی كی اجازت دی جا رہی ہے۔ يہ اجازت اسی بنياد پر دی جا رہی ہے كيونكہ يہ انسان كی خواہش ہے۔ گويا خواہشاتِ نفس نے انھيں اپنا اسير بنا ليا اور يہ اجازت چونكہ انسانی خواہش كے پيشِ نظر دی گئی ہے اس كے مضر اثرات و نقصانات كا اندازہ كيے بغير جب كہ اسلامی طرزِ معاشرت ميں ہر وہ عمل جو انسان كے ليے مضر ہو يا جس عمل سے نسل انسانی كی بقا كو خطرات لاحق ہوں اس كی كسی صورت اجازت نہيں دی جاسكتي۔ اور نہ ہی معاشرہ ميں اس كو فروغ ديا جاسكتا ہے۔ ديگر معاشروں كے برعكس اسلامی معاشرہ ميں چونكہ حاكميت اللہ تعالیٰ كی تسليم كی جاتی ہے۔ اور نفسانی خواہشات كے برعكس اللہ تعالیٰ كی رضا و مرضی كو پيشِ نظر ركھا جاتا ہے۔ ہر عمل اور قانون رضائے الٰہی سے مشروط ہوتا ہے۔ اسلامی طرزِ معاشرت ميں خواہشاتِ نفس كی قطعاً گنجائش نہيں ہے۔ نفس كی خواہشات كے پيروكاروں كے ليے جيسا كہ اللہ تعالیٰ نے ارشاد فرمايا ہے:

اَفَرَءَيْتَ مَنِ اتَّخَذَ اِلٰهَهٗ هَوٰىهُ وَ اَضَلَّهُ اللّٰهُ عَلٰى عِلْمٍ وَّ خَتَمَ عَلٰى سَمْعِهٖ وَ قَلْبِهٖ وَ جَعَلَ عَلٰى بَصَرِهٖ غِشٰوَةً١ؕ

” اللہ نے اتاری سب سے اچھی كتاب كہ اول سے آخر تك ايك سی ہے دوہرے بيان وا لی اس سے 
بال كھڑے ہوتے ہيں ان كے بدن پر جو اپنے رب سے ڈرتے ہيں ، پھر ان كی كھا ليں اور دل نرم پڑتے ہيں يادِ خدا كی طرف رغبت ميں ۔“

يعنی ايك اسلامی معاشرہ ميں حكم صرف اور صرف خدائے واحد كا ہوگا۔ اور اس كا سب سے پہلا حكم يہ ہے كہ اُسے خدائے واحد تسليم كرتے ہوئے صرف اسی كی عبادت كی جائے۔ اسی كے حكم كو مانا جائے اور يہی طريقہ زندگی ہے جو درست ہے۔ ليكن اكثر لوگ اپنی ناسمجھی كے سبب اس بات كو نہيں جانتے ہيں۔

سماجی رويوں كی تخليق كے ادارے

عقل و خرد كے باوجود انسان اپنے طور پر ايك كامياب زندگی نہيں گزار سكتا۔ بلكہ زندگی كے ہر موڑ اور ہر لمحہ حيات ميں اُسے كسی كی رہنمائی اور تربيت كی ضرورت ہوتی ہے۔سماج كے ساتھ اچھے تعلقات اور بغير كسی كی ناراضی مول ليے تقاضائے حيات كو پورا كرنا سہل كام نہيں ہےكيونكہ ہر فرد ايك مخصوص شخصيت كا حامل ہوتا ہے۔اگر افراد كی تربيت درست انداز ميں نہ كی جائے تو يہی افراد بجائے اس كے كہ معاشرہ كے ليے مفيد ثابت ہوتے اُلٹا معاشرہ كے ضرر اور باعث نقصان بن جاتے ہيں۔ معاشرہ نام ہی افراد كے مجموعے كا ہے اور افراد بغير معاشرہ كے بے حيثيت ہيں۔ فرد معاشرے كے بغير محض گوشت پوست كا ايك لوتھڑا ہے يا محض گوشت پوست كا ايك وجود ہے۔ جسے قرآن مجيد”علق“ كا نام ديتا  ہے۔ يہی گوشت پوست كے وجود كو شخصيت عطا كرتا ہے۔ كيونكہ فرد اپنی انفرادی حيثيت ميں كوئی معنوی حيثيت حاصل نہيں كرسكتا۔ جب تك وہ معاشرے كی اكائی كی صورت ميں اُس كا حصہ نہيں بن جاتا۔ افراد كی نشوونما كے ساتھ ساتھ اس حياتِ ارضی ميں زندگی كے مقاصد كی تكميل كے ليے ايك حقيقی صورت كا اختيار كرنا بھی لازمی ہے جسے شخصيت كہتے ہيں۔ معاشرہ چونكہ افراد كے مجموعہ سے ہی وجود ميں آتا ہے اور اس مجموعے كی پہلی صورت خاندان ہے۔ خانگی زندگی معاشرے كی بنياد ہے۔ جس ميں خاندان كے تمام افراد ايك دوسرے سے وابستہ رہتے ہيں۔ خاندان ہی وہ پہلا ادارہ ہے جو كسی فرد كی ابتدائی نشوونما اور تربيت كا فريضہ سرانجام ديتا ہے۔ خاندان كے بعد مزيد اور بھی كئی ادارے جو آگے چل كر فرد كی تربيت ميں اہم كردار ادا كرتے ہيں اور سماجی رويوں كی تشكيل و تخليق ميں بھی اہم كردار ادا كرتے ہيں جيسا كہ خاندان كے ساتھ ساتھ تعليم تعلّم، معيشت، مذہب، سياسيات، تہذيب و ثقافت وغيرہ۔ يہ تمام ادارے سماجی رويوں كو تشكيل دينے ميں اہم كردار ادا كرتے ہيں۔

سماجی اداروں كا كردار اور قرآن و سنت كی تعليمات

كسی بھی معاشرے كے وہ ادارے جو اس معاشرے كے رويوں كو تشكيل ديتے ہيں اور فرد كی شخصيت كی تعمير اور نشوونما كرتے ہيں۔ وہ معاشرتی يا سماجی ادارے كہلاتے ہيں۔ ان سماجی اداروں كا كردار فرد كی نشوونما اور تعمير شخصيت ميں نہايت بنيادی اور كليدی ہوتا ہے۔ يہ سماجی ادارے نہ صرف رويے تشكيل ديتے ہيں اور تعمير شخصيت كا كام كرتے ہيں بلكہ معاشرے كی ديگر بنيادی ضروريات كو بھی پورا كرتے ہيں۔ مزيد معاشرے كو درپيش ہمہ قسم كے مسائل كا تدارك بھی كرتے ہيں۔ سماجی اداروں ميں سب سے پہلا ادارہ خاندان ہے جس ميں فرد كی نشوونما اور تربيت ہوتی ہے۔

خاندان

اسلام نے عائلی زندگی كو بہت زيادہ اہميت دی ہے۔ عائلی زندگی كی درستی كے بغير ايك فلاحی اور مثالی معاشرے كا تصور محال ہے۔ كسی بھی مثالی معاشرے كا خاندان سسٹم نہايت مضبوط بنيادوں پر استوار ہوگا۔ اسلام نے بھی سماج كی اكائی بحسن و خوبی تشكيل پر زور ديا ہے۔ كوئی بھی خاندان جو زوجين اور ان كے اعزاء و اقارب سے تشكيل پاتا ہے۔ عورت جب ماں كے اعلیٰ منصب پر متمكن ہوتی ہے تو جنت اس كے قدموں نيچے ہوتی ہے۔ باپ كی رضا ميں رضائے الٰہی ہوتی ہے كيونكہ يہ منصب كوئی معمولی منصب نہيں ہے۔ ماں باپ پر اولاد كی ذمہ داريوں كا جو بوجھ ہوتا ہے وہ ان كی كمر كو خميدہ كرديتا ہے۔ اولاد كے ليے ماں باپ كی تڑپ اور اس كارہائے نظام كی ايك جھلك اس آيتِ مباركہ ميں نظر آتی ہے:

وَ الَّذِيْنَ يَقُوْلُوْنَ رَبَّنَا هَبْ لَنَا مِنْ اَزْوَاجِنَا وَ ذُرِّيّٰتِنَا قُرَّةَ اَعْيُنٍ وَّ اجْعَلْنَا لِلْمُتَّقِيْنَ اِمَامًا۰۰۷۴

”اور وہ جو عرض كرتے ہيں ، اے ہمارے رب! ہميں دے ہماری بيبيوں اور اولاد سے آنكھوں كی ٹھنڈك اور ہميں پرہيزگاروں كا پيشوا بنا۔“

اس آيتِ مباركہ ميں ايك مثالی خاندان كا تصوّر پيش كيا گيا ہے كہ اولاد كے ذريعے سے آنكھيں ٹھنڈی فرما۔ يعنی فرماں بردار اولاد جو اپنی فرماں برداری اور نيكی كی وجہ سے ماں باپ كی آنكھوں كی ٹھنڈك كا سامان بنے۔ اس ميں ايك اور خوبصورت پہلو كو بيان كيا گيا ہے كہ نہ صرف اولاد كی فرماں برداری كا ذكر ہے بلكہ خود اپنی ذات كے ليے بھی نيكی و پرہيزگاری كی دُعا كو بيان كركے گويا اس بات كی تلقين كی جارہی ہے كہ جب خاندان كا سربراہ خود قرآن و سنت كی تعليمات كا پابند ہوگا تو اس كی بركات سے اللہ پاك ذريت كو بھی راہِ ہدايت پر چلائے گا جس سے معاشرہ كو مفيد افراد ميسر ہوں گے۔ اسی مضمون كو نبی رحمتﷺ  نے اپنی ايك حديث ميں بيان فرمايا ہے:

((قَالَ رَسُولُ اللهِ صَلَّى اللَّهُ عَلَيْهِ وَسَلَّمَ: لأَنْ يُؤَدِّبَ الرَّجُلُ وَلَدَهُ خَيْرٌ لَهُ مِنْ أَنْ يَتَصَدَّقَ بِصَاعٍ.))

”رسول كريمﷺ نے فرمايا كوئی آدمی اپنے بيٹے كی تربيت كرے يا تم ميں سے كوئی اپنے بيٹے كی تربيت تو يہ ہر روز نصف صاع صدقہ كرنے سے بہتر ہے۔“

ديگر معاشروں كی نسبت اسلامی معاشرہ والدين سے اولاد كی بہترين تربيت كا تقاضا كرتا ہے۔ اور نہ صرف دنياوی منفعت كا سبب بتلاتا ہے بلكہ اُخروی زندگی ميں كاميابی اور اللہ كے حضور سُرخروئی كا موجب بھي۔

ايك اور حديثِ مباركہ ميں نبی رحمتﷺ نے ارشاد فرمايا:

((سَمِعْتُ أَنَسَ بْنَ مَالِكٍ يُحَدِّثُ، عَنْ رَسُولِ اللَّهِ صَلَّى اللهُ عَلَيْهِ وَسَلَّمَ قَالَ: أَكْرِمُوا أَوْلَادَكُمْ وَأَحْسِنُوا أَدَبَهُمْ.))

”حضرت انس بن مالك﷛ فرماتے ہيں كہ نبی كريمﷺ نے ارشاد فرمايا كہ اپنی اولاد كا اكرام كرو اور انھيں ادب سكھاؤ۔“

بے شمار احاديث اولاد كی تربيت كی ضرورت و اہميت كو بيان كرتی ہيں۔ كسی بھی مثالی معاشرے كی ابتداء مستحكم خاندانی نظام سے ہی ممكن ہو پاتی ہے۔ جس ميں والدين اور خاندان كے ديگر افراد اپنے نونہالوں كی تربيت اعلیٰ اخلاقی اقدار كے ذريعے سے كرتے ہيں۔ كيونكہ كسی بھی معاشرے كا مستقبل اس معاشرے كے نونہال ہوتے ہيں۔ اگر انھيں صحيح تربيت دی جائے تو اس كا مطلب ہے كہ ايك مثالی اور فلاحی معاشرے كی داغ بيل ڈال دی گئی ہے۔ كيونكہ ايك اچھا پودا ہی مستقبل ميں تناور درخت بنتا ہے۔ بچپن ميں اگر فرد كی تربيت احسن انداز ميں ہوجائے تو بعد از بلوغت بھی وہ ان اعلیٰ اخلاقی اقدار پر عمل پيرا رہتا ہے جب كہ اس كے برعكس بہت كم ايسا ہوتا ہے كہ انسان بھلائی اور خير كے راستے پر چلے گا۔ بچے كی تربيت والدين كا وہ سرمايہ ہے جو بالآخر آپ كو لوٹايا جائے گا۔ يعنی اگر آپ نے اچھے اخلاق سكھائے اور احسن انداز ميں تربيت كی تو اس كا صلہ نيك اولاد كی صورت ميں دنيا ميں بھی راحت كا سامان ہوگا اور آخرت ميں بھی باعث اجر و ثواب ہوگا۔

تعليم

كسی بھی معاشرہ كےا خلاقی اقدار اور سماجی رويوں كا دوسرا بڑا ادارہ تعليم ہے۔ تعليم انسانی معاشرہ كے اخلاق و اطوار كو سنوارتی ہے جس سے معاشرہ منور ہوتا ہے۔ اور جہالت كے اندھيرے دور ہوتے ہيں۔ تعليم ہی وہ ذريعہ ہے جس سے متصف ہو كر انسان بامِ عروج پر پہنچ جاتا ہے۔ علم ہی كی وجہ سے انسان كو اپنے خالقِ حقيقی كی پہچان نصيب ہوتی ہے، علم ہی كی وجہ سے قوميں عروج حاصل كرتی ہيں اور دنيا پر حكمرانی اُن كا مقدر ٹھہرتی ہے۔ جب كہ علم سے نابلد قوميں زوال پذير ہوجاتی ہيں اور ناكامی و رسوائی ان كا مقدار بن جاتی ہے۔ علم كی اہميت كا اندازہ اس بات سے لگايا جاسكتا ہے كہ سب سے پہلی وحی ميں تعليم ہی درس ديا گيا ہے۔ اقراء يعنی پڑھ مطلب تعليم كی اہميت كو اللہ پاك اُجاگر فرمانا چاہ رہے ہيں۔ اسی طرح ايك اور جگہ ارشادِ ربانی ہے:

لَقَدْ مَنَّ اللّٰهُ عَلَى الْمُؤْمِنِيْنَ اِذْ بَعَثَ فِيْهِمْ رَسُوْلًا مِّنْ اَنْفُسِهِمْ يَتْلُوْا عَلَيْهِمْ اٰيٰتِهٖ وَ يُزَكِّيْهِمْ وَ يُعَلِّمُهُمُ الْكِتٰبَ وَ الْحِكْمَةَ١ۚ وَ اِنْ كَانُوْا مِنْ قَبْلُ لَفِيْ ضَلٰلٍ مُّبِيْنٍ۰۰۱۶۴

” بے شك اللہ كا بڑا احسان ہوا مسلمانوں پر كہ ان ميں انہيں ميں سے ايك رسول بھيجا جو ان پر اس كی آيتيں پڑھتا ہے اور انہيں پاك كرتا ہے اور انہيں كتاب و حكمت سكھاتا ہے اور وہ ضرور اس سے پہلے كھلی گمراہی ميں تھے۔“ 
جہاں پر قرآن مجيد ميں بے شمار آيات تعليم كی اہميت كو واضح كرتی ہيں وہيں پر احاديث طيبہ ميں بھی تعليم كے حوالے سے احكامات ملتے ہيں۔ جيسا كہ ارشادِ نبويﷺ ہے:

((طَلَبُ الْعِلْمِ فَرِيضَةٌ عَلَى كُلِّ مُسْلِمٍ.))

”علم كا حاصل كرنا ہر مسلمان پر لازم ہے۔“

اسلامی طرزِ معاشرت كے حامل معاشرہ ميں تعليم كو حاصل كرنا ضروری قرار ديا گيا ہے۔ يہ فرمانِ نبويﷺ تعليم كی اہميت كو صراحت ووضاحت كے ساتھ بيان كر رہا ہے كہ اسلامی معاشرہ ميں تعليم سے نابلد رہنے كی كوئی گنجائش نہيں ہے۔ انسانی نشوونما اور تعمير شخصيت ميں تعليم ايك بنيادی اور اساسی اہميت كی حامل ہے۔ خود ذاتِ باری تعالیٰ اور نبی رحمتﷺ كے فرامين تعليم كو انسانی فطرت و شخصيت كے ليے ضروری قرار ديتے ہيں ليكن يہ بات ياد ركھنے كے قابل ہے كہ اسلام جہاں پر بھی تعليم كی بات كرتا ہے يا تعليم كی اہميت كو بيان كرتا ہے تو اس سے مراد ايسا نظامِ تعليم ہے جس سے افراد كی شخصيت منور ہو اور باطن كی اصلاح ہو۔ تاكہ حصولِ تعليم كو ذريعہ روزگار بنايا جائے۔ آج ہمارے معاشرے ميں يہ ناسور بُری طرح سرايت كرچكا ہے كہ تعليم كے حصول كا مقصد فقط ذريعہ معاش ہے۔ جب تعليم كے حصول كا مقصد فقط ذريعہ معاش ہو تو وہاں تعليم انسان كے باطن كو منور كرنے كی بجائے مزيد اندھا كرديتی ہے۔ يہی وجہ ہے كہ آج ہمارے معاشرے ميں تعليم يافتہ افراد تو بہت ہيں مگر تعليم نے جن افراد كے باطن اور قلوب و اذہان كو روشن كيا ہو وہ بہت كم ہيں۔ تعليم تو دينی و دنياوی عرفان سے آگاہی كا نام تھا مگر آج جب تعليم قرآن و سنت كی روح كے منافی طرز پر دی جا رہی ہے تو رسوائی اور زوال ہمارا مقد بن چكا ہے۔تاريخ اسلامی اس بات كی شاہد ہے كہ جب ہمارے آباء تعليم كو روح كی باليدگی اور علم و عرفان كا ذريعہ قرار ديتے تھے تو زمانے كی قيادت انھی كے پاس تھي۔ مگر جب ہم نے اس طرزِ تعليم سے كنارہ كش ہوئے تو زوال ہمارا نصيب ٹھہرا اور ہمارے معاشرے انحطاط پذير ہوگئے۔ استاد جس كو اسلام ميں روحانی باپ كا درجہ حاصل ہے آج ہمارے نظامِ تعليم نےا س سے يہ مقام چھين ليا ہے جب سبب سے اقوامِ عالم ميں ہمارا مقام بھی گرچكا ہے۔ وگرنہ استاد كا منصب تو اس قدر عظيم ہے كہ نبی رحمتﷺ نے فرمايا كہ مجھے تو بطور معلم بنا كر بھيجا گيا ہے۔ جيسا كہ حديثِ نبويﷺ ہے:

((إِنَّمَا بُعِثْتُ مُعَلِّمًا))

”مجھے معلم بنا كر بھيجا گيا ہے۔“

غلط نظامِ تعليم نہ صرف يہ كہ ناقص تعمير شخصيت كرتا ہے بلكہ سماج ميں ايسے رويوں كو جنم ديتا ہے جو معاشرہ كے ليے زہر كا كام كرتے ہيں اور ايك ايسا معاشرہ وجود ميں آجاتا ہے جو غير متوازن اور كسی بھی لحاظ سے مثالی معاشرہ كہلائے جانے كے قابل نہيں ہوتا۔ تعليم كی مقصديت كو بيان كرتے ہوئے خرم مراد صاحب نے كيا ہی خوبصورت بات كہی ہے كہ:

”تعليم كا اصل مقصد يہ نہيں كہ محض معلومات فراہم كردی جائيں بلكہ يہ ہے كہ وہ ہمارے مقاصد و تصورات اور روايات و تہذيب كی حفاظت كرے اور ان كو آئندہ نسل تك منتقل كر دے اگر كوئی قوم اس مقصد ميں كامياب ہوجائے كہ اپنی اعتقادی و تہذيبی اور ثقافتی روايات كا تحفظ كرلے تو اس قوم كا نشان صفحۂہستی سے كوئی نہيں مٹا سكتا بلكہ ايسی قوم ہميشہ ترقی كے راستےپر آگے بڑھتی چلی جائے گي۔“

سو تعليم كسی بھی سماج كےر ويوں كی تشكيل كا ايك بنيادی ادارہ ہے جس قدر يہ ادارہ مضبوط ہوگا اور اسلامی نظريہ پر عمل پيرا ہوگا اسی قدر منفعت بخش رويوں كو معاشرے ميں رواج بخشے گا۔

مذہب

كسی بھی سماج كے رويے يا اقدار كو متشكل كرنے ميں جہاں ديگر سماجی ادارے فعال كردار ادا كرتے ہيں۔ وہيں پر مذہب بھی سماجی رويوں كی تشكيل ميں اہم كردار ادا كرتا ہے۔ تاريخ اس بات كی گواہ ہے كہ جب سے انسان كی زمين پر آؓاد كاری ہوئی ہے تب سے انسان كسی نہ كسی مذہب يا عقيدہ و نظريہ كا پابند رہا ہے۔ اگر وہ عقائد و نظريات درست ہوں اور معاشرے كے افراد ان پر پختگی اور ملاومت اختيار كرنے والے ہوں تو ايسے سماج ہميشہ بام عروج پر پہنچتے ہيں كيونكہ ايك سچا مذہب اور عقيدہ ايسے سماجی رويوں كو تشكيل دے گا جن كے نتيجے كے طور پر وہ معاشرہ ترقی كی معراج كو حاصل كرلے گا۔ ليكن اگر معاشرہ باطل عقائد و نظريات كا پيروكار ہے تو لامحالہ معاشرے ميں ايسے رويے اور اقدار فروغ پائيں گے جس كے نتيجےميں پستی و ذلت معاشرے كا مقدر ٹھہرے گي۔ اسلام ہی وہ واحد دين ہے جس ميں بنی نوع انسان كی فلاح و كاميابی كا راز مضمر ہے۔ كيونكہ اس دين كو بارگاہِ ايزدی سے قبوليت كی سند عطا ہوئی ہے جيسا كہ ارشادِ ربانی ہے:

اَلْيَوْمَ اَكْمَلْتُ لَكُمْ دِيْنَكُمْ وَ اَتْمَمْتُ عَلَيْكُمْ نِعْمَتِيْ وَ رَضِيْتُ لَكُمُ الْاِسْلَامَ دِيْنًا١ؕ

”آج ميں نے تمہارے لئے دين كامل كر ديا اور تم پر اپنی نعمت پوری كر دی اور تمہارے لئے اسلام كو دين پسند كيا۔“

اسلامی معاشرہ زندگی كو بامقصد و بامعنی بنانے پر اصرار كرتا ہے: ايسے رويے اور اقدار كو فروغ دينے كی بات كرتا ہے جو معاشرے كی فلاح اور ترقی كے ضامن ہوں۔ اسلام اپنے پيروكاروں كا اجتماع اور اتحاد كا حكم ديتا ہے۔ منافرت اور تفريق سے باز رہنے كا حكم ديتا ہے۔ عدل اور مساوات حكم ديتا ہے جيسا كہ ارشادِ ربانی ہے:

اِعْدِلُوْا١۫ هُوَ اَقْرَبُ لِلتَّقْوٰى 

” انصاف كرو، وہ پرہيز گاری سے زيادہ قريب ہے ۔“
اسی طرح صلہ رحمی اور دوسروں كے ساتھ حُسن سلوك، ناداروں، غريبوں، يتيموں اور بيواؤں كی ضرورت اور معاشی كفالت كی تلقين كرتا ہے غرضيكہ اسلام اپنے پيروكاروں كو اعلیٰ ترين اخلاقی رويوں اور اقدار كا پابند بناتا ہے۔اور نہ صرف تقاضا كرتا ہے بلكہ اس بات كو يقينی بناتا ہے كہ كہيں كسی شخص كی حق تلفی نہ ہو۔ ہر ايسے رويے اور طر زِ عمل كی حوصلہ شكنی كرتا ہے جو كسی بھی درجہ ميں دوسروں كے ليے ايذا يا تكليف كا سبب ہو۔ شارع اسلام نبی رحمتﷺ نے گويا يہ حديث بيان فرما كر دريا كو كوزہ ميں بند كرديا۔ فرمانِ مصطفيٰﷺ ہے:

((انما بعثت لاتمم مكارم الاخلاق.))

”مجھے اچھے اخلاق كی تكميل كے ليے مبعوث كيا گيا ہے۔“

اسلامی طرزِ معاشرت ميں سماجی رويوں اور اخلاقی اقدار كی اہميت و ضرورت اس بات سے روزِ روشن كی واضح ہوجاتی ہے كہ جس مذہب كے شارع كی بعثت كا مقصد ہی معاشرے ميں اچھے رويوں اور اخلاقی اقدار كی تكميل ہو۔ سو اسلامی طرزِ معاشرت سماج ميں اچھے رويوں اور اعلیٰ ترين اخلاقی اقدار كا اضافہ كرتا ہے۔

سياسيات

كسی بھی معاشرے كے وجود كے ليے حكومت انتہائی ناگزير ہے۔ مگر حكومت كے مزاج ميں سختی اور قہر و غضب ہوتا ہے۔ مطلق العنان حكمران يا بادشاہ اسی ليے معاشرے كے ليے مضر ہوتے ہيں۔ اور اُن كے احكام مبنی بر انصاف نہيں ہوتے۔ جس سے معاشرے ميں بگاڑ پيدا ہوتا ہے۔ سياست اس طرزِ حكومت كو كہتے ہيں جس كے ذريعہ سے كسی بھی معاشرہ كو چلايا جا رہا ہوتا ہے۔ مطلق العنانيت يا كوئی اور طرزِ سياست جو معاشرے ميں ناانصافی اور عدمِ مسوات كو فروغ دے وہ اس معاشرہ كے افراد كے سياسی رويوں ميں بگاڑ پيدا كرتا ہے۔ جس سے معاشرے ميں عدمِ استحكام، غير يقينی اور عدمِ تحفظ كی فضا جنم ليتی ہے۔ نتيجتاً ايسے سماجی رويے پنپنے لگ جاتے ہيں جس كا انجام سماج كی تباہی كی صورت ميں سامنے آتا ہے۔ كيونكہ جب معاشرے كے افراد پر ظلم و تعدی بڑھتا ہے تو پھر ان حالات ميں كسی ايسی طاقت ور عصبتی كا اظہار ہوتا ہے جو قتل و غارت گری اور خون ريزی كو عام كرديتی ہے۔ اس ليے ايسی سياست اور سياسی قوانين كےو ضع كرنے كی ضرورت ہوتی ہے جن كو عوام تسليم كرليں۔ا ور سرتسليم خم كر ديں۔ انصاف اور مساوات پر مبنی سياسی قوانين معاشرے ميں امن و سكون پديا كرتے ہيں اور معاشرے ميں ايسے ريوں كے فروغ كا سبب بنتے ہيں جو معاشرے كے ليے مفيد ہوتے ہيں كہ ابن خلدون لكھتے ہيں:

”اگر كوئی مملكت سياسی قوانين سے محروم ہو يا قوانين سے محروم تو نہ ہو مگر ان پر اہل ملك سے عمل درآمد كرانے سے قاصر رہ جائے تو اس كا وقار قائم نہيں رہتا۔ اور اس كا اقتدار بھی كامل ہونے كی 
بجائے ادھورہ رہ جاتا ہے۔“

سو سياسيات كسی بھی معاشرے كی بقا اور دوام كے ليے ازحدضروری ہے۔ تاكہ معاشرے ميں امن و آشتی اور سكون قائم ہو۔ جس سبب سے معاشرے ميں استحكام آئے گا۔ اور ايسے سماجی رويے تشكيل پائيں گے جو معاشرہ كی ترقی اور افراد كی تعمير شخصيت كا كام ديں گے۔

معاشيات

كوئی بھی سماج مختلف اداروں كے ملاپ سے معرضِ وجود ميں آتا ہے۔ جس طرح خاندان كسی بھی سماج كا اولين ادارہ ہے اسی طرح معيشت بھی دوسرے نظاموں اور اداروں كی سالميت كی اولين بنياد ہے كيونكہ ادارہ اس نظام اور ہيئتِ اجتماعيہ كو كہا جاتا ہے جس كے بغير حياتِ انسانی كا تصور ناممكن ہو معيشت بطور ادارہ ديگر سماجی اداروں كی طرح بہت سارے سماجی رويوں كی تشكيل كا سبب بنتا ہے۔ اگر سماج ميں معيشت كی بنياد حسيت و ذاتی مفاد اور لذتيت و جمع دولت پر ہےت و معيشت بطور سماجی ادارہ معاشرے ميں ايسے رويوں اور اقدار كو فروغ دے گی جو معاشرے كے افراد كی شخصيت كو خراب كر ديں گے۔ اس كے برعكس معيشت اگر ايسے اُصولوں پر مبنی ہوگی جس ميں ديانت داری، محنت، ايمانداری كو كليدی حيثيت حاصل ہوگی تو معيشت ايسے رويوں اور اخلاق كو فروغ دے گی جو افراد كی شخصيت كی تعمير اور معاشرے كو ترقی و خوشحالی كے راستے پر گامزن كرنے والے ہوں گے۔ اسلام كا نظامِ معيشت، حسيت و لذتيت اور انفرادی طور پر جمع مال، انانيت اور خود غرض و مفاد پرستی سے پاك و خالی ہے۔ اسلام كا نظامِ معيشت، ايمانداری و ديانت داری، انفاق فی سبيل اللہ اور معاشرے كے ديگر افراد كی فلاح و بہبود كے تحفظ پر مبنی ہے۔

جديد ذرائع ابلاغ

عصرِ حاضر ميں ٹيكنالوجی كی بدولت زندگی بہت زيادہ تيز رفتار اور ترقی يافتہ ہوگئی ہے۔ ماضی ميں جن چيزوں كو تصور ميں لانا ممكن نہت ھا آج وہ چيزيں حقيقت كا روپ دھارے ہوئی ہماری سماجی زندگی كا جزو لاينفك ہيں۔ عصرِ حاضر كے جديد ذرائع ابلاغ ميں سے ايك ذريعہ سوشل ميڈيا ہے۔ جس نے انسانی تعلقات كو ايك نئی جہت عطا كر دی ہے۔ سوشل ميڈيا كی طرح باقی ذرائع ابلاغ نے بھی سماجی رويوں پر گہرے اثرات مرتب كيے ہيں۔ لہٰذا جہاں پر ديگر سماجی ادارے سماجی رويوں كی تشكيل كا كام سرانجام ديتے ہيں وہيں پر جديد ذرائع ابلاغ بھی بطور سماجی ادارہ سماجی رويوں كی تشكيل كا كام كر رہے ہيں۔ جديد ذرائع ابلاغ بذاتِ خود منفی يا مثبت اثرات كے حامل نہيں ہيں۔ بلكہ يہ ان كے استعمال پر منحصر ہے كہ ان كا استعمال صحيح ہے يا غلط۔ جديد ذرائع ابلاغ نے ہر شعبہ زندگی كے متعلق سماجی رويوں كی تشكيل كا كام سرانجام ديا ہے۔ ذاتی زندگی سے لے كر معاشرتی روابط، سياسی و معاشی معاملات سے لے كر مذہبی رويوں كو تشكيل ديا ہے۔ اسی ليے ذرائع ابلاغ كی اہميت ہر شعبہ زندگی پر محيط ہے۔ اس كے ساتھ ساتھ ذرائع ابلاغ كسی بھی سماج كی اجتماعی سوچ كا عكاس ہوتے ہيں۔ ان ذرائع ابلاغ سے معاشرے ميں مثبت اور تعميری رويوں كو فروغ دے كر معاشرہ كی سمت كو درست كيا جاسكتا ہے۔

فلاحی معاشرے كا آفاقی منشور

اسلام چند عبادات كے مجموعے يا اخلاقی پند و نصائح كا نام نہيں بلكہ اسلام ايك مكمل ضابطۂ حيات ہے۔ اسلام اپنے پيروكاروں سے ايك ايسے سماج كا مطالبہ كرتا ہے جو اس كے بتائے ہوئے دستور اور قوانين كے ماطبق ہو۔ دنيا كے ديگر معاشروں كی طرح اسلامی معاشرہ بھی اپنی ايك منفرد شناخت كا حامل ہے۔ ايك صحيح اسلامی معاشرہ ہی اسلامی معاشرت كی اعكاسی كرتا ہے۔ اسلامی معاشرت كی بنياد تقويٰ، مساوات، اخوت، انصاف، ايثار، دوسروں كی جان و مال اور عزت كی حفاظت اور تكريمِ انسانيت كے بلند اُصولوں پر قائم ہے۔ بلاشبہ اسلامی معاشرت ايك عظيم معاشرت ہے۔ اسلامی معاشرت كی وجہ امتياز اس كے وہ بنيادی اُصول و قوانين ہيں جو اُسے ديگر طرزِ معاشرت سے ممتاز كرتے ہيں۔ اسلامی معاشرت نے كوئی گوشۂ زندگی ايسا نہيں چھوڑا جس كے متعلق اعلیٰ ترين اُصولوں كے ساتھ رہنمائی نہ كی ہو۔ قرآن مجيد اسلامی طرزِ معاشرت كے متعلق رہنمائی كرتے ہوئے بيان فرماتا ہے:

وَ لٰكِنَّ الْبِرَّ مَنْ اٰمَنَ بِاللّٰهِ وَ الْيَوْمِ الْاٰخِرِ وَ الْمَلٰٓىِٕكَةِ وَ الْكِتٰبِ وَ النَّبِيّٖنَ١ۚ وَ اٰتَى الْمَالَ عَلٰى حُبِّهٖ ذَوِي الْقُرْبٰى وَ الْيَتٰمٰى وَ الْمَسٰكِيْنَ وَ ابْنَ السَّبِيْلِ١ۙ وَ السَّآىِٕلِيْنَ۠ وَ فِي الرِّقَابِ١ۚ وَ اَقَامَ الصَّلٰوةَ وَ اٰتَى الزَّكٰوةَ١ۚ وَ الْمُوْفُوْنَ بِعَهْدِهِمْ اِذَا عٰهَدُوْا١ۚ وَ الصّٰبِرِيْنَ فِي الْبَاْسَآءِ وَ الضَّرَّآءِ وَ حِيْنَ الْبَاْسِ١ؕ اُولٰٓىِٕكَ الَّذِيْنَ صَدَقُوْا١ؕ وَ اُولٰٓىِٕكَ هُمُ الْمُتَّقُوْنَ۰۰۱۷۷ 

”اصلی نيكی يہ كہ ايمان لائے اللہ اور قيامت اور فرشتوں اور كتاب اور پيغمبروں پر اور اللہ كی محبت ميں اپنا عزيز مال دے رشتہ داروں اور يتيموں اور مسكينوں اور راہ گير اور سائلوں كو اور گردنيں چھڑوانے ميں اور نماز قائم ركھے اور زكوٰۃ دے اور اپنا قول پورا كرنے والے جب عہد كريں اور صبر والے مصيبت اور سختی ميں اور جہاد كے وقت يہی ہيں جنہوں نے اپنی بات سچی كی اور يہی پرہيزگار ہيں۔“

اس آيت كريمہ ميں ايمانيات اور عبادات كےتذكرے كے ساتھ ساتھ ديگر معاشرے كے افراد كے ساتھ حُسن سلوك، بھلائی اور شفقت و محبت كا حكم ديا گيا ہے۔ عہد پورا كرنے اور مصيبت و سختی ميں چيخنے چلانے كی بجائے صبر اور تحمل سے برداشت كرنے كی تلقين كی گئی ہے۔ اسی طرح ايك حديث نبويﷺ بھی اسلامی معاشرت كے دستور بيان كرتی ہے:

((عَنْ أَبِي هُرَيْرَةَ، قَالَ: قَالَ رَسُولُ اللهِ صَلَّى اللهُ عَلَيْهِ وَسَلَّمَ: «لَا تَحَاسَدُوا، وَلَا تَنَاجَشُوا، وَلَا تَبَاغَضُوا، وَلَا تَدَابَرُوا، وَلَا يَبِعْ بَعْضُكُمْ عَلَى بَيْعِ بَعْضٍ، وَكُونُوا عِبَادَ اللهِ إِخْوَانًا الْمُسْلِمُ أَخُو الْمُسْلِمِ، لَا يَظْلِمُهُ وَلَا يَخْذُلُهُ، وَلَا يَحْقِرُهُ التَّقْوَى هَاهُنَا» وَيُشِيرُ إِلَى صَدْرِهِ ثَلَاثَ مَرَّاتٍ «بِحَسْبِ امْرِئٍ مِنَ الشَّرِّ أَنْ يَحْقِرَ أَخَاهُ الْمُسْلِمَ، كُلُّ الْمُسْلِمِ عَلَى الْمُسْلِمِ حَرَامٌ، دَمُهُ، وَمَالُهُ، وَعِرْضُهُ»))

”حضرت ابوہريرہ﷛ روايت كرتے ہيں كہ نبی كريمﷺ نے ارشاد فرمايا: ايك دوسرے سے حسد نہ كرو، خريد و فروخت ميں دھوكہ نہ دو۔ ايك دوسرے سے بغض نہ ركھو۔ ايك دوسرے سے منہ مت پھيرو۔ كسی كی بيع پر بيع نہ كرو اور اے اللہ كے بندو بھائی بھائی بن جاؤ۔ مسلمان مسلمان كا بھائی ہوتا ہے وہ اس پر ظلم نہيں كرتا ہے اور نہ ہی اُسے بے يار و مددگار چھوڑتا ہے نہ اُس سے جھوٹ بولتا ہے اور نہ ہی اُسے حقير سمجھتا ہے۔ تقویٰ اور پرہيزگاری يہاں ہے۔“

بھائی كو حقير جاننے، ہر مسلمان كا خون، اس كا مال اور اُس كی عزت دوسرے مسلمان كے ليے حرام ہے، يہ حديثِ مباركہ اسلامی معاشرت كے ليے دستوری حيثيت ركھتی ہے۔ جس ميں معاشرے كے ديگر افراد كے ساتھ انسان كے تعلقات كی كيفيت كو متعين كرتی ہے۔ اور نہ صرف كيفيت كو متعين كرتی ہے بلكہ ہر فرد كو ان باتوں كا پابند بناتی ہے اور عقيدت آخرت كے ذريعے انھيں يہ باور كراتی ہے كہ ان اُصول و قوانين پر عمل درآمد كی صورت ميں اس دنيا ميں بھی جزا ملے گی اور آخرت ميں بھی اجرِ عظيم عطا كيا جائے گا۔ بصورتِ ديگر اس دنيا ميں بھی احتساب ہوسكتا ہے اور يومِ آخرت ميں بھی احتساب اور دردناك عذاب كی وعيد سنائی گئی ہے۔ احتساب اور جزا و سزا كے ذريعے سے اسلامی معاشرہ كے تمام افراد اس طرزِ معاشرت پر چلنے كی ترغيب كا بندوبست بھی كيا گيا ہے۔ اسلامی معاشرت ميں حقوق و فرائض كا فلسفہ معاشرے ميں امن و امان، عدل و انصاف، مساوات و اخوت اور بھائی چارے كا حقيقی ضامن ہے۔ حقوق و فرائض كے تعين كے بعد اسلامی طرزِ معاشرت آپس ميں ايك دوسرے كے ساتھ ہمدردی، محبت، انسيت اور صلہ رحمی كا درس ديتا ہے۔ اور ان اعمال كو قربِ الٰہی كا ذريعہ اور حقيقی اُخروی زندگی ميں بلند مقام اور اعلیٰ درجات كا ذريعہ بتاتا ہے۔ دنياوی زندگی كی بے ثباتی اور عارضی حيثيت كے تذكرہ سے يہ واضح كرتا ہے كہ اس دنياوی زندگی كے ليے حد درجہ تگ و دو محض عبث ہے۔ كيونكہ انسان كے ساتھ نيك اعمال جائيں گے نہ دنياوی مال و دولت۔ سو اسلامی طرزِ معاشرت اپنی ان خصوصيات كی وجہ سے ديگر معاشروں كے طرزِ معاشرت سے ممتاز و منفرد رہے۔ ايك ايسا معاشرہ جو اسلامی طرزِ معاشرت پر قائم و دائم ہو اس كے سماجی رويوں كے ادارے بھی مضبوط ہوں گے اور سماجی ادارے ايسے رويوں كی تشكيل كا كام سرانجام ديں گے جو انسانی شخصيت كی تعمير اعلیٰ ترين پيمانہ پر كريں گے۔

خلاصۂ كلام

انسان كی بقا كے ليے سماج نہايت ضروری ہے اور انسان فطرتاً بھی مدنی الطبع ہے۔ كيونكہ خالقِ كائنات نے انسان كی تخليق ہی اس نہج پر فرمائی ہے كہ نسل انسانی كی بقا و افزائش كے ليے سماج كا وجود ناگزير ہے۔ كسی بھی سماج يا معاشرہ كے رہن سہن كا طور طريقہ اس كی اخلاقی و معاشی اور سياسی و سماجی اقدار اس معاشرہ كے سماجی رويوں كی آئينہ دار ہوتی ہيں۔ مختلف سماجی اداروں خے ذريعے سے وجود ميں آنے والے سماجی رويے اس معاشرہ كے افراد كی شخصيت پر اثر انداز ہوتے ہيں۔ اچھے سماجی رويے تعميرِ شخصيت كا سبب بنتے ہيں اور بُرے سماجی رويے انسانی شخصيت كی تباہی كا سامان بنتے ہيں اور پھر آخر كار پورے كا پورا معاشرہ تباہی و بربادی كے راستے پر گامزن ہوجاتا ہے۔ لہٰذا تعمير شخصيت ميں سماجی رويوں كا اہم ترين كردار ہوتا ہے۔ 

دنيا ميں موجود مختلف النوع معاشروں كی طرح اسلام بھی ايك طرزِ معاشرت كا  حامل دين ہے۔ اسلامی طرزِ معاشرت اعلیٰ ترين اخلاقی و معاشرتی اور سياسی و سماجی رويوں اور ايسے اُصول و قوانين پر مشتمل ہے جو اپنی افاديت و انفراديت كے اعتبار سے ديگر معاشروں كے طرزِ معاشرت سے جداگانہ اور ممتاز ہے۔ اسلامی طرزِ معاشرت ايك طرف تو معاشرے كے افراد كے مابين حقوق و فرائض كا تعين كرتا ہے اور پھر نہ صرف دنياوی جزا و سزا كے نظام پر مشتمل ہے بلكہ اُخروی زندگی اور يومِ آخرت ميں احتساب كا بھی بتلاتا ہے۔ اسلامی طرزِ معاشرت سماجی رويوں كی تشكيل كے اداروں كے ليے مكمل ضابطہ ركھتا ہے۔ اسلامی طرزِ معاشرت كا موضوع افراد كی تعميرِ شخصيت ہے۔

